
Oharkabean pasatu da albiste bitxi 
eta argigarri bat, erakusten duena 
Europar Batasuna zuzentzen dute-
nek zer irizpide erabiltzen duten: 
Bruselak proposatu du gastu mili-
tarrerako funts bateratu handi bat 
sortzea. 5.000 milioi euro mugiarazi 
nahi ditu 2017 urtetik aurrera. Funts 
milioidun horrekin inbertsio estra-
tegikoak –dronak, kasu– sustatu 
nahi ditu europar defentsarako. Hori 
lortzeko, ez zaio axola defizit publi-
koari eragitea, beste gai batzuetan 
tabua dena. Batasuneko exekutiboak 
eskaini du defizitari ez gehitzea es-
tatuek defentsa militarrean gasta-
tzen dutena; hau da, Bruselak ezarri-
tako defizit muga gainditu dezakete 
desbideraketa plan militarrei lotuta 
baldin badago. Abenduaren 15ean 
eta 16an bilduko dira Europako es-
tatuburuak zer egin erabakitzeko.
 Defizit publikoa sakratua da soi-
lik gai batzuez ari garenean: sol-
datak, pentsioak, berdintasuna, 
migratzaile ekonomiko eta politi-
koak, menpekotasuna, osasungin-
tza, hezkuntza edo aldaketa klima-
tikoa. Murrizketa sozialak egiteko 
argudio nagusia da. EBk ikuspegi 
militaristaz erakutsi du zeintzuen 
alde dagoen: multinazionalen eta 
kapitalaren alde, kasu honetan ar-
magintza industriak ordezkatua. 
Neurria “justifikatzeko” ziurtatu 
dute inbertsio militarrek kualifika-
zio altuko 1,4 milioi enplegu sortu-
ko lituzketela. Baina ez digute esan 
industria militarrak zenbateko ete-
kin milioiduna izango duen. Gutxie-
nekoa da arma horiek pertsonak 
hiltzeko balio izatea, edo herriak 
deuseztatzeko, edo milioika migra-
tzaile Europako patu beltzera aban-
donatzeko. Horretarako berdin dio 
Europako estatuek defizit publikoa 
gainditzea. Eta gero eskubide so-
zialak murriztuko dituzte, defizit 
publiko sakratua defendatzeko.

EKONOMIAREN TALAIAN

Ez dago defizitik gastu 
militarrarentzat

Mikel Garcia Idiakez 
@mikelgi

“Zuk medikuari ordaintzen diozu ha-
gina konpontzeko. Gorputza ukitu die-
zadaten ordaindu beharra daukat nik. 
Deprimituta nengoen eta hau egiten du-
danetik gustura sentitzen naiz, terapia 
bezalakoa da”. Sexu-laguntzailea darabi-
len emakume bat da hitz egiten duena, 
Kataluniako telebista publikorako egin 
duten Jo també vull sexe! dokumenta-
lean. Aniztasun funtzionala duen jen-
deak ere sexua, plazera nahi duelako, 
behar duelako.
 Tabu bat baino gehiago apurtu ditu 
dokumentalak, arrakasta handiz estrei-
natua: seme-alabak masturbatu behar 
izan dituzten gurasoak, laguntzaile 
profesionalei esker sexua ezagutu ahal 
izan duten elbarri edota garun-parali-
sidunak, sexu-laguntzaile bihurtu diren 
zaintzaileak… Sozialki desiragarritzat 
hartzen ez diren gorputzak eta harre-
manak gizarteratzea da dokumentala-
ren helburua, baita protagonistek sexu 
harremanak izateko eta euren bizi-kali-
tatea hobetzeko duten eskubidea alda-
rrikatzea ere.

Ukituak ez diren gorputzak
“Gorputz hauek aldatu, garbitu edota 
aulkian esertzen dituzte, baina inoiz 

ez dituzte besarkatzen, ez ukitzen. 
Niri maitasun handia inspiratzen di-
date eta bizi-lezio etengabea ematen 
didate”, dio sexu-laguntzaile batek, 
ordubete inguruko ikus-entzunezko 
honetan.
 TV3 katerako dokumentalaren egi-
leek nagusiki bi aholkulari talde izan 
dituzte: aniztasun funtzionala duen 
jendeak zentsurarik, konplexurik eta 
diskriminaziorik gabe sexuaz gozatzea 
aldarrikatzen duen Yes, we fuck egitas-
moa, eta kolektibo honen bizi-kalita-
tea hobetzeko lan egiten duen Tandem 
Team elkartea.

Desiragarri izateko eskubidea
Izan ere, “normatibitatetik eta eza-
rritako kanonetatik kanpo egoteak ez 
dizu gaitasuna kentzen erotismorako 
eta sexualizatzeko; elbarriak, zaha-
rrak… ez dira desiragarritasun mapa-
tik kendu behar. Aldarrikatu dezagun 
aniztasuna”, azpimarratu zigun Eneko 
Oroz Ormazabalek, “Nazka mezuen au-
rrean, nire gorputza ez zentsuratzeak 
indartu egiten nau” elkarrizketan 
(ARGIAren 2509. zenbakian argitara-
tua). Halako dokumentalak aurreiritzi 
askori aurre egiteko bikainak direla 
uste du Eneko Orozek: “Garai interes-
garriak bizi ditugu eta aintzat hartze-
ko gauza asko egiten ari dira”.

Paralitikoek ere sexua  
nahi dute

Juan Mari Arregi

PROTESTEN 
ARRAKASTA 

Ipar Dakotako Standing 
Rock siuxen erreserban 
hilabeteak daramatzate 

protestan, AEBetako 
estatu horretatik 

Illinoiseraino eraikitzen ari 
diren petrolio-hodiaren 

kontra. Protesten 
eraginez, proiektua 

bukatzeko baimena ukatu 
dute ingeniariek.

FEMINISTALDIA
Plazandreok Emakumeen 

Plataforma Politikoak 
Donostiako Kultura 

Feminista Jaialdiaren XI. 
edizioa abiatu du, kultura 
parekide, parte-hartzaile 

eta demokratikoa 
aldarrikatzeko. Besteak 

beste, LGTBIfobia, 
ekonomia feminista eta 
estatugintza feminista 

landuko dira.

ESPAZIO KULTURAL 
BAIKORRA

Biba! Bilboko espazio 
kultural berria abiatu 

dute. Hiriko sortzaileak 
zaintzea eta saretzea 
eta “baikortasunetik” 

diskurtso berriak 
eskaintzeko 

diagnostikoa egitea 
dute lehentasun.

Iosu Alberdi Atxurra 
@atxurraa

“Kalera Kalera!” dinamikari hasiera eman diote Usurbilen. Abenduaren 
10etik urtarrilaren 8ra arte iraungo duen mobilizazio zikloak presoen auzia 
eta gatazkaren ondorioak jendearengana gerturatzea ditu helburu.

Urquijoren “moral bikoitza” salatu dute, top mantan erosten harrapatu ostean
BILBO. Espainiako legea zurrun bete dadin EAEko Auzitegi Gorenean mila helegite aurkeztu dituen 
Carlos Urquijo eta haren familia kale-saltzaile bati CD bat erosten harrapatu ditu Deia egunkariak. Go-
goratu behar dugu salerosketa mota hau delitu bilakatu zuela PPk (Urquijoren alderdiak) iaz: espetxe 
zigorra jaso dezakete saltzaileek eta eroslearen isuna tokiko udalaren edo erkidegoaren arautegiaren 
araberakoa da. Espainiako Gobernuak EAEn duen ordezkariari moral bikoitza leporatu eta dimisioa 
eskatu dute EAJ, EH Bildu eta Ahal Dugu alderdiek. Urquijok erantzun du bere bizitza pribatua dela eta 
bere aurkako “eraso zekena” izan dela.

Preso eta iheslarien  
egoera gizarteratzen

Abiagunea
Hasiera emateko ha-
marnaka preso ohi 
eta herritar gerturatu 
ziren Usurbilgo plazara. 
Bertan egongo da gune 
nagusia, Kaleragunea, 
eta preso ohiek osatuta-
ko talde batek egunero 
lo egingo du hor. 300 
lagunek baino gehiagok 
eman dute izena.

EPPK
Euskal presoen auzia 
aztertzeko eta sozia-
lizatzeko eztabaida 
abiatuko du EPPK-k, 
eta kolektiboaren 
egiteko hori bultza-
tzea da ekimen honen 
helburua, baita kon-
ponbidearen bidean 
aurrerapausoak ema-
tea ere.

Harreman sarea
Euskal Herrian mobi-
lizazioak, espetxeetara 
martxak, ekitaldi kul-
turalak eta mendi mar-
txak antolatuko dituzte. 
Preso ohiez osatutako 
harreman taldea era-
tuko dute eragile sozial 
eta politiko ugarirekin 
bildu eta gaiaren ingu-
ruan lan egiteko.

70.000
tona hondakin 
eramango ditu 
urtean (2017tik 

2019ra) Gipuzkoak 
Nafarroako El 

Culebre tratamendu 
zentrora, Tuteran. 

Zentroaren edukiera 
hirukoiztu nahi 
du Nafarroako 

Gobernuak.

5,5
milioi ordainduko 

ditu urtero 
Gipuzkoak 

zerbitzuagatik.

